
Nytt frå Vinjelosen 

Vinje som stadutviklar 

 

Tema under bygde- og næringstreffet førre 

veke, var stadutvikling. Stadutvikling handlar 

om korleis me saman kan gjera Vinje til ein 

god og attraktiv kommune å bu, arbeide og 

leva i – både for dei som bur her i dag, og 

for dei som vurderer å flytte hit. 

For å skape bu- og blilyst, treng me 

bustader, arbeidsplassar, god infrastruktur, 

kulturtilbod, frivilligheit, og i det heile, eit 

levande lokalsamfunn. Samstundes handlar 

stadutvikling ikkje berre om store prosjekt 

eller nye investeringar. Det handlar òg om 

haldningar, samarbeid og om å framsnakke 

kommunen og kvarandre – vera gode 

ambassadørar. 

Vinje har den siste tida hatt nedgang i folketalet, og kommunen har mista 70 innbyggjarar på 

eitt år. Samstundes viser erfaringar frå talet utsendte velkomstbrev og utdeling av 

velkomstpakker, at mange har flutt til Vinje, og at fleire ser på kommunen som ein god stad å 

bu. Me har også hatt fleire kvartal med fødselsoverskot enn fødselsunderskot, som er verdt å 

merke seg. Dette er eit viktig utgangspunkt i arbeidet vidare. 

Ei pågåande undersøking blant utflytte vinbyggjarar viser at få peikar på Vinje som ein dårleg 

stad å bu. Tvert imot trekkjer mange fram gode kvalitetar og moglegheiter. Dei vanlegaste 

årsakene til flytting er jobb, studiar, familie, eller sesongarbeid. Difor er arbeidsplassar, 

bustadtilgang og gode møteplassar framleis viktige tema når me snakkar om stadutvikling. 

Stadutvikling er eit felles ansvar. Kommunen, næringslivet, frivilligheita og innbyggjarane 

elles spelar alle ei rolle i å byggje vidare på det som allereie er bra, og i å skape eit samfunn 

der fleire vil bli buande – og fleire får lyst til å flytte til. 

